
Sanz presidenteak eta Catalán kontseilariak Europako Batasuneko Eskualdeetako Lantaldean parte hartuko dute, gaur arratsaldean
Aldez aurretik, Espainiako ordezkaritzaren prestaketa bilerako buru izanen da Miguel Sanz 
Asteazkena, 28a.  Miguel Sanz Sesma Nafarroako Gobernuko presidenteak eta Alberto Catalán Higueras Erakundeekiko Harremanak eta Gobernuaren Eleduna Departamentuko kontseilariak Europako Batasuneko Eskualdeetako Lantaldeak gaur arratsaldean (15:00etan) Bruselako Charlamagne eraikinean eginen duen osoko bilkuran parte hartuko dute. 

Aldez aurretik, Lantaldeko Espainiako ordezkaritzaren prestaketa bilerako buru izanen da Miguel Sanz. Bilera hori leku berean eginen dute, 13:00etan, eta Autonomia Erkidego guztietako eta Espainiako hiri nagusietako ordezkariek parte hartuko dute. Gaur arratsaldean Bruselan eginen duten Eskualdeetako Lantaldearen osoko bilkuran parte hartuko duten kideen artean antzinatasunik handieneko presidente autonomikoa da Sanz, eta horregatik izanen da Espainiako ordezkaritzaren prestaketa bilerako buru.

Joan den maiatzean egindako hauteskunde foral eta autonomikoen ondoren Europako Batasuneko Eskualdeetako Lantaldeak eginen duen lehenengo osoko bilkura izanen da gaurkoa, eta Nafarroako Gobernuak Europa eskualdeen ikuspuntutik ere eraikitzeko prozesuan parte hartzeko apustua egin duela ikus dadin nahi du Sanz presidenteak. 
Gai zerrenda eta Nafarroaren intereseko gaiak
Gaur arratsaldeko osoko bilkura Lantaldearen historiako 72.a izanen da. Lantaldea aholku-emailea da, eta Europako eskualde eta toki mailako agintariek parte hartzen dute bertan. Europako Batasunak funtziona dezan laguntzea eta Europako Erkidegoko politikek eskualde, probintzia, hiri eta udalerrien interesak kontuan har ditzaten ahalegintzea ditu helburu. 

Gaurko bilera luzea izanen da (gai zerrendak hamahiru puntu ditu), eta parte-hartzaileek honako gai interesgarri hauei buruzko lanak eta txostenak ezagutzeko aukera izanen dute, besteak beste: laneko osasun eta segurtasun arloko Europako Erkidegoko Estrategia (2007-2012), Europako Kontseiluak landutakoa; Europa klima aldaketara egokitzeari eta Europako Batasuneko kohesio ekonomiko eta sozialari buruzko txostenak; eta satelite bidezko nabigazio teknologiak eskualdeetan eta hirietan izan dezakeen aplikazioari buruzko txostena. 
Ondoren, hiru irizpen aztertu eta onartuko dituzte. Honako hauek, hain zuzen ere: “una agenda europea para la cultura en un mundo en vías de globalización” (kulturarako Europako agenda, globalizazioaren bidean den munduan); “el papel de la educación y de las medidas de concienciación en el fomento del desarrollo sostenible” (hezkuntzaren eta kontzientziazio neurrien egitekoa garapen iraunkorraren sustapenean); eta “envejecer mejor en la sociedad de la información” (informazioaren gizartean hobeto zahartzea).
Bihar ekinen diote berriz osoko bilkurari, eta beste hiru gai interesgarri izanen dira gai zerrendan: Lantaldeko Mahaiko kide berriak hautatzea; Philippe Cayla Euronewseko lehendakariaren txostena, Europako Erkidegoko politika eta proiektuen gaineko komunikazio dezentralizatuari buruzkoa; eta Europako Batzordearen 2008ko lan programari buruzko erabaki bat onartzea.

Espainiako ordezkaritzaren prestaketa bilera

Dagoeneko ohikoa denez, Autonomia Erkidegoetako eta Espainiako hiri nagusietako ordezkariek osoko bilkura prestatzeko bilera egin dute. Bilera horretako buru Miguel Sanz Nafarroako Gobernuko presidentea izan da. 

José Félix García Calleja Kantabriako ordezko kidea (Europako Gaietako zuzendaria) berriki hil da zirkulazio istripuan, eta Miguel Sanzek gogoan izan du bilerari hasiera emateko hitzaldian. Era berean, eskerrak eman dizkio José Mª Muñoa Eusko Jaurlaritzako ordezko kideari; izan ere, laster erretiratuko da. Muñoa Eskualdeetako Lantaldeko kide da sortu zenetik, eta gaurkoa izanen da bere azken parte-hartzea. 
Sanzek Eskualdeetako Lantaldeko Espainiako kide berriei ongietorria eman die; hau da, maiatzeko autonomia eta udal hauteskundeen ondoren Lantaldeak izanen dituen kide berriei. Europa mailako foro aholku-emaile honetan eskualdeen ikuspuntutik lan egiteko eskatu die. Aipatzekoa da kide berrietako bat Alberto Catalán Higueras Erakundeekiko Harremanak eta Gobernuaren Eleduna Departamentuko kontseilaria dela. Legealdi honetan Departamentu horrek hartu du Europako Batasunarekiko harremanen ardura. 
Oharra: EFE agentziak jakinarazi duenez, Bruselako ekitaldiari buruzko argazki bat eta telebistako irudiak igorriko dizkie harpidedunei (19:30ean eginen duen bidalketan).

